
Bismillahirrahmanirrahim. 

Assalamualaikum Warahmatullahi Wabarakatuh, 

Salam Sejahtera dan Salam Malaysia MADANI. 

 

SALUTASI SEWAJARNYA… 

 

MUKADDIMAH 

1. Alhamdulillah, setinggi-tinggi kesyukuran kita 

panjatkan ke hadrat Allah SWT kerana dengan 

limpah kurnia dan izin-Nya, kita dapat 

bersama-sama hadir dalam Majlis Penutupan 

Sirih Pulang Ke Gagang 2026 Sempena 

Sambutan 46 Tahun ANSARA Muar pada hari 

yang penuh bermakna ini. 

 

 



2. Terlebih dahulu saya ingin merakamkan 

setinggi-tinggi penghargaan dan tahniah 

kepada Majlis Amanah Rakyat (MARA) dan 

ANSARA Muar atas kerjasama yang diberikan 

dalam menjayakan program yang amat 

signifikan ini. 

 

Hadirin yang saya hormati sekalian, 

 

3. Sesungguhnya Program Sirih Pulang Ke 

Gagang bukan sekadar sebuah majlis 

pertemuan alumni. Program ini membawa 

makna yang jauh lebih besar dan mendalam. 

Ia merupakan simbol kesinambungan legasi, 

wadah yang menghubungkan generasi 

terdahulu dengan generasi semasa, serta 

jambatan yang menyatukan pengalaman, 



kejayaan dan aspirasi demi masa depan yang 

lebih cemerlang. 

 

4. Kepulangan para alumni pada hari ini 

membuktikan bahawa hubungan yang terjalin 

di MRSM tidak pernah terputus oleh masa atau 

jarak. Sebaliknya, ikatan ini terus subur 

kerana ia dibina atas asas ilmu, persahabatan, 

perjuangan dan kecintaan terhadap institusi 

yang telah menjadi titik permulaan kepada 

pelbagai kejayaan yang dikecapi hari ini. 

 

5. Lebih penting lagi, kehadiran para alumni 

memberikan inspirasi yang amat bermakna 

kepada pelajar-pelajar yang sedang menuntut 

di MRSM. Mereka dapat melihat sendiri 

bahawa kejayaan bukanlah sesuatu yang 

mustahil untuk dicapai. Kejayaan bukan 



sekadar kisah yang dibaca dalam buku atau 

didengar dalam ceramah motivasi, tetapi 

merupakan realiti yang boleh direalisasikan 

melalui usaha, disiplin, ketekunan dan 

keyakinan terhadap potensi diri. 

 

6. Oleh sebab itu, saya berharap agar hubungan 

antara alumni dan MRSM terus 

diperkukuhkan. Sumbangan alumni tidak 

semestinya diukur melalui nilai kewangan 

semata-mata. Ada yang boleh menyumbang 

dalam bentuk kepakaran, bimbingan kerjaya, 

perkongsian pengalaman, peluang latihan 

industri, jaringan profesional mahupun 

sokongan moral kepada generasi pelapis. 

Setiap bentuk sumbangan tersebut 

mempunyai nilai yang amat besar kerana ia 



membantu membina ekosistem 

kecemerlangan yang berterusan. 

 

Hadirin sekalian, 

 

7. Kita sedang berada dalam era yang penuh 

dengan cabaran dan ketidaktentuan. Revolusi 

teknologi, kecerdasan buatan, perubahan 

landskap ekonomi global serta persaingan 

yang semakin sengit menuntut generasi muda 

memiliki keupayaan yang melangkaui 

kecemerlangan akademik semata-mata. 

 

8. Dalam dunia yang dipacu oleh kecerdasan 

buatan dan teknologi, kelebihan sebenar 

manusia bukan lagi terletak pada maklumat 

yang dimiliki, tetapi pada kebijaksanaan 

membuat pertimbangan, integriti dalam 



membuat keputusan serta keberanian untuk 

memimpin perubahan demi kepentingan 

masyarakat dan negara. 

 

9. Negara memerlukan generasi yang 

mempunyai ilmu pengetahuan yang tinggi, 

tetapi pada masa yang sama memiliki integriti 

yang kukuh, jati diri yang mantap, daya tahan 

yang tinggi serta keberanian untuk memimpin 

perubahan. Negara memerlukan pemimpin 

masa hadapan yang bukan sahaja mampu 

menyesuaikan diri dengan perubahan, tetapi 

juga berupaya mencorakkan perubahan 

tersebut demi manfaat masyarakat dan 

negara. 

 

 



10. Saya percaya institusi MRSM mempunyai 

peranan yang sangat signifikan dalam 

melahirkan generasi sedemikian. Sejak 

penubuhannya, MRSM telah menjadi platform 

mobiliti sosial yang berjaya membuka peluang 

kepada anak-anak bangsa daripada pelbagai 

latar belakang untuk mencapai 

kecemerlangan dan mengubah kehidupan 

keluarga serta masyarakat mereka. 

 

 

11. Sejarah telah membuktikan bahawa anak-

anak MRSM mampu berdiri sama tinggi dan 

duduk sama rendah dengan masyarakat 

antarabangsa. Mereka telah berjaya 

menempatkan diri dalam pelbagai bidang 

profesional, akademik, korporat, 

keusahawanan, teknologi, penyelidikan dan 



perkhidmatan awam. Pencapaian ini 

membuktikan bahawa kejayaan bukan 

ditentukan oleh asal-usul seseorang, tetapi 

oleh kekuatan ilmu, kesungguhan usaha dan 

ketabahan menghadapi cabaran. 

 

12. Sesungguhnya bangsa yang berjaya bukanlah 

bangsa yang sentiasa berada dalam zon 

selesa. Bangsa yang berjaya ialah bangsa 

yang berani bermimpi besar, berani mencabar 

batas kemampuan diri serta sanggup 

berusaha lebih gigih daripada orang lain. Masa 

depan yang gemilang tidak datang dengan 

sendirinya, tetapi dibina melalui ilmu, integriti, 

disiplin dan kerja keras yang berterusan. 

 

 



Hadirin yang saya muliakan, 

 

13. Sehubungan itu, saya ingin menyeru seluruh 

warga ANSARA Muar agar terus memainkan 

peranan sebagai rakan strategik kepada 

MRSM. Janganlah hubungan kita dengan alma 

mater ini berakhir apabila kita menerima sijil 

tamat persekolahan. Sebaliknya, jadikanlah 

pengalaman yang pernah kita lalui sebagai 

sumber inspirasi dan kekuatan untuk 

membantu generasi yang sedang melalui 

perjalanan yang sama. 

 

14. Saya sendiri adalah anak MRSM Muar. Apabila 

saya berdiri di hadapan saudara dan saudari 

pada hari ini sebagai Ketua Setiausaha 

Negara, saya sentiasa mengingati bahawa 

perjalanan tersebut bermula di institusi ini, 



bersama guru-guru yang mendidik dan rakan-

rakan yang membentuk jati diri saya. 

 

15. Jadikan kejayaan yang telah kita kecapi 

sebagai motivasi kepada anak-anak MRSM. 

Jadikan kepakaran yang kita miliki sebagai 

panduan kepada mereka. Dan jadikan 

kecintaan kita kepada MRSM sebagai satu 

amanah yang perlu diwariskan kepada 

generasi seterusnya. 

 

16. Semangat memberi kembali kepada alma 

mater inilah yang dapat kita lihat melalui 

peluncuran Wakaf Khas Pembangunan 

Surau An-Nur MRSM Muar pada hari ini. 

Sebagai seorang alumni MRSM Muar, saya 

melihat inisiatif ini bukan sekadar membina 



sebuah surau, tetapi membina ruang yang 

akan melahirkan nilai, akhlak dan kepimpinan 

untuk generasi yang akan datang. 

 

17. Saya ingin merakamkan penghargaan kepada 

kepimpinan ANSARA Muar, para alumni serta 

semua penyumbang yang telah menjayakan 

usaha ini melalui platform Wakaf MARA 

MADANI. Sesungguhnya, kekuatan sesebuah 

institusi tidak hanya terletak pada kemudahan 

yang dimiliki, tetapi juga pada kesediaan 

komuniti yang pernah mendapat manfaat 

daripadanya untuk kembali menyumbang dan 

memperkukuh legasinya. 

 

 



18. Pada hari ini juga, kita menyaksikan 

penyampaian manfaat wakaf MARA MADANI 

kepada pelajar-pelajar MRSM Muar. Ini 

membuktikan bahawa wakaf bukan sekadar 

instrumen kebajikan, tetapi satu mekanisme 

pembangunan masyarakat yang mampu 

membuka peluang pendidikan, memperkasa 

potensi dan mengubah kehidupan. Saya 

berharap lebih ramai alumni akan menyahut 

seruan ini agar manfaat wakaf dapat 

diperluaskan kepada lebih ramai pelajar pada 

masa hadapan. 

 

19. Hakikatnya, masa depan sesebuah negara 

tidak hanya dibangunkan melalui 

pembangunan fizikal, kemajuan teknologi 

atau pertumbuhan ekonomi semata-mata. 



Masa depan negara dibina oleh manusia yang 

berkualiti, berilmu, berintegriti dan 

mempunyai nilai kemanusiaan yang tinggi. 

Proses pembinaan insan inilah yang sedang 

berlangsung setiap hari di institusi pendidikan 

seperti MRSM. 

 

20. Atas sebab itu, setiap alumni mempunyai 

tanggungjawab moral untuk memastikan 

legasi kecemerlangan MRSM terus 

diperkasakan. Ukuran kejayaan sebenar 

bukanlah sejauh mana kita telah melangkah 

dalam kehidupan, tetapi sejauh mana kita 

mampu membantu orang lain melangkah lebih 

jauh daripada diri kita sendiri. Hakikatnya, kita 

tidak akan diingati kerana jawatan yang 

pernah kita pegang atau kedudukan yang 



pernah kita sandang, tetapi kerana peluang 

yang kita tinggalkan untuk orang lain berjaya. 

 

 

PENUTUP 

 

21. Marilah kita bersama-sama beriltizam untuk 

terus mempertahankan legasi MRSM Muar, 

memperkukuhkan kecemerlangannya dan 

memastikan obor ilmu yang dinyalakan 

puluhan tahun lalu akan terus menyala dalam 

jiwa setiap pelajar, alumni, guru dan warga 

MRSM. 

 

22. Sebelum mengakhiri ucapan, saya sekali lagi 

ingin merakamkan penghargaan kepada 

semua pihak yang terlibat dalam menjayakan 

Program Sirih Pulang Ke Gagang 2026. Saya 



berharap agar biarlah obor itu terus menjadi 

lambang kecintaan terhadap ilmu, pemangkin 

kecemerlangan, penyubur nilai integriti serta 

sumber kekuatan dalam membangunkan 

agama, bangsa dan negara. Mudah-mudahan 

daripada institusi yang kita cintai ini akan terus 

lahir generasi pemimpin yang mampu 

menerajui Malaysia ke arah masa depan yang 

lebih maju, berdaya saing dan dihormati di 

persada dunia. 

 

 

PANTUN 

 

Sirih pulang ke gagang tua, 

Tumbuh subur di laman bestari, 

Anak MARA harapan negara, 

Pencetus masa depan Malaysia MADANI. 



Bukan sekadar mengejar kejayaan, 

Bukan sekadar menggapai nama, 

Jadilah insan penuh budiman, 

Membawa manfaat kepada agama, bangsa 

dan negara. 

 

Dengan lafaz Bismillahirrahmanirrahim, saya 

dengan sukacitanya menyempurnakan Majlis 

Penutupan Sirih Pulang Ke Gagang 2026 

Sempena Sambutan 46 Tahun ANSARA Muar. 

 

Sekian, wabillahi taufik walhidayah, 

wassalamualaikum warahmatullahi 

wabarakatuh. 

 

Terima kasih. 


